
„სოციალური დახმარების შესახებ“ საქართველოს მთავრობის 2006 წლის 28 ივლისის №145 დადგენილებაში ცვლილების შეტანის თაობაზე“
საქართველოს მთავრობის დადგენილების პროექტზე:

		1. ინფორმაცია სამართლებრივი აქტის პროექტის შესახებ
		დადგენილებით დამტკიცებული წესის დღეს მოქმედი რედაქციის თანახმად, ოჯახში განხორციელებული დემოგრაფიული ცვლილება (ოჯახის წევრის დამატება/გამოკლება) წარმოადგენს საარსებო შემწეობის შეჩერების და ოჯახის სოციალურ-ეკონომიკური მდგომარეობის ხელახალი გადამოწმების საფუძველს. გამონაკლისის სახით სოციალური დახმარების ადმინისტრირების ორგანო - საქართველოს შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებული სსიპ - სოციალური მომსახურების სააგენტო უფლებამოსილია ავტომატურად გადაუანგარიშოს დანიშნული საარსებო შემწეობა ოჯახს სოციალურ-ეკონომიკური მდგომარეობის შეფასების გარეშე, წევრის დაბადების (ბავშვის შვილად აყვანის) შემთხვევაში, თუ ოჯახის ბოლო შეფასებიდან და ბავშვის დაბადებიდან (შვილად აყვანიდან) არ არის გასული 2 წელი. ოჯახის წევრის გარდაცვალების შემთხვევაშიც ოჯახს უჩერდება საარსებო შემწეობის გაცემა, ოჯახის სოციალურ-ეკონომიკური მდგომარეობის განმეორებით შეფასებამდე და სარეიტინგო ქულის მინიჭებამდე. შესაბამისად, მიზანშეწონილად იქნა მიჩნეული, ოჯახის წევრის გარდაცვალების შემთხვევაში შემოღებულ იქნეს საარსებო შემწეობის ადმინისტრირების ისეთი მექანიზმი, რომ ოჯახს გაუგრძელდეს საარსებო შემწეობის გაცემა, გარდაცვლილი წევრ(ებ)ის თანხის გამოკლებით, სოციალურ-ეკონომიკური მდგომარეობის განმეორებით შეფასებამდე  და  სპეციალური  ფორმის  დოკუმენტის  -  ოჯახის  დეკლარაციის  მონაცემთა ბაზაში განთავსებამდე. ოჯახის წევრ(ებ)ის გარდაცვალების შემთხვევაში სოციალურ-ეკონომიკური მდგომარეობის განმეორებითი შეფასების შემდეგ სპეციალური  ფორმის  დოკუმენტის  -  ოჯახის  დეკლარაციის  მონაცემთა ბაზაში განთავსებამდე გაცემული საარსებო შემწეობა უკან დაბრუნებას არ ექვემდებარება.

		2. პროექტის მიღებით გამოწვეული საფინანსო-ეკონომიკური შედეგების გაანგარიშება
		დადგენილების პროექტით განსაზღვრული ღონისძიებების დაფინანსებისთვის მიმდინარე წლის ბოლომდე საჭირო თანხის ოდენობა შეადგენს დაახლოებით 400 000 ლარს, რაც გათვალისწინებულია „საქართველოს 2018 წლის სახელმწიფო ბიუჯეტის შესახებ“ საქართველოს კანონით „მოსახლეობის მიზნობრივი ჯგუფების სოციალური დახმარების“ პროგრამული კოდით.

		3. პროექტის მოსალოდნელი შედეგი
		წარმოდგენილი ცვლილების ძალაში შესვლის შედეგად დაიხვეწება სოციალურად დაუცველი ოჯახების მონაცემთა ბაზის ადმინისტრირების პროცესი ოჯახის წევრის გარდაცვალების შეემთხვევაში. 

		4. პროექტის განხორციელების ვადები

		პროექტის მოქმედება არ არის დაკავშირებული რაიმე კონკრეტულ ვადასთან. 

		5. პროექტის ავტორი დ წარმდგენი

		პროექტის ავტორი და წარმდგენია საქართველოს შრომის, ჯანმრთელობისა და სოციალური დაცვის სამინისტრო.      








